
· Apostolutzaren betekizuna eskatzen die Jesusek etxe barruan ezkutatuta zeuden ikasleei. Aldi berean, zereginaren agenda luzatu ere bai. Zer egin? Jainkoaren Argitasuna eta bizi-nahia bultzatu. Egia zerbitzatu eta bizitzaren erdigunera ekarri. Eginkizun publikoan aritzeko agindua zen, etxeko ateak itxita zeudenei zuzendua. Irakasteko agindua, ideia nahasmena zuten haiei. Ekinean hastea, zein urrats eman ez zekitenei.
Bide hori egiteko, beldurra alboratu behar zuten. Ez zien erdibiderik uzten, zuzenean ausardiara pasatu behar zuten. Akuilu biziko Maisua zen hura: zenbaitetan arriskuan edo jardunbide zailetan uzten zaituen horietakoa. Ez zen denbora asko pasatu gurutzeko heriotza gogorra jasana zuenetik. Gertakari samingarri hura bereganatu ezinean zebiltzan oraindik, babesgabe. Erlijio agintarien atzapar gogorrak noiz eroriko zitzaizkienaren beldurrean. Giro horretan espantuan elkarrekin zeuden, ikarak baturik eta ezkutupean. Zer ari ote ziren pentsatzen ezkutu-lekuan zeudela? Ekialde Hurbileko kulturan harrigarri –eta susmagarri- zitekeen gizon talde bat etxe barnean gordeta irautea. Horretan, kanpora irten eta ekintza publikoan aritzeko agindu estrategikoa jasotzen dute Maisuarengandik.

· “Bakea” hitza errepikatuz agurtzen ditu lehenik. Egoera estuenean bere kasa nola utzi zutenaren lotsak gora egingo zien, ziur aski. Lukasen kontakizunak dio aztoratu egin zirela Maisua beraien artean ikustean. Joanen pasartean, ordea, Jesusek ez du gertakizun latz harren konturik inori aurpegira bota nahi. Batez ere, etorkizuneko bideetara deitu nahi ditu. 

Modu baketsu eta apalean Espiritu berria uzten die. Pasarte honen arabera ez da grina sutsuko espiritua. Ekintzari lotuta egonik, ahalmen berria eta gizakiaren neurrirako egokia dela dirudi. Gaitasun berri horren bidez, bekatuak barkatu ahal izango dituzte. Barkamenaren zabaltzaile izango dira, maitasunari ate berriak zabaldu ahal izateko.
· Aurrerantzean bizitakoa kontatu eta partekatuko zuten orain arte ikasle eta orain apostolu bilakatu direnak. Bizitakoa ez dute euren bizipen pertsonala gisa gordeko, ez pribatuan mantenduko. Partekatu egingo dute. Eta beste urrats bat emanez, errealitatearen samina berena bezala hartuko dute.

Ekinbide berri horretarako beldurretik askatu eta bihotza arindu egingo die Espirituak. Beraien hitz, jarrera eta ekintza bidez itxaropen sendoa zabalduko dute, han-hemenka.

· Horixe da, hain zuzen, gaurko kristautasunaren zereginetako bat: gizartearen itxaropena lantzea. Gizartearen akats, behar eta hutsuneetan adorerik onena eskaintzea.

Gaurko Elizan adi egon beharko dugu ate itxien babesean ez gelditzeko. Edo gure kristautasuna soilik esparru pertsonalean ez uzteko. Ikararik gabe, “bihotz begiekin” bestelako ikusmira zabaltzea dagokigu, zailtasunen erdian.
